
ABBOZZ TA’ DIGRIET REĠJU…/2020, TA’… TA’…, LI JAPPROVA L-ISTANDARD TAL-KWALITÀ TAŻ-ŻEJT TAŻ-ŻEBBUĠA U MIR-RESIDWI TAŻ-ŻEBBUĠ.

Spanja hija l-ewwel produttur u esportatur globali taż-żejt taż-żebbuġa. Is-siġar taż-żebbuġ u ż-żejt taż-żebbuġa jikkostitwixxu s-settur ta’ rilevanza kbira ekonomika, soċjali u kummerċjali f’pajjiżna u fis-swieq internazzjonali, b’domanda li dejjem qed tikber. L-għan ta’ dan id-digriet reġju huwa l-aġġornament tal-leġiżlazzjoni  sabiex jadattaha għas-sitwazzjoni effettiva tas-settur u għall-avvanzi teknoloġiċi, filwaqt li jippromwovi l-kwalità taż-żejt taż-żebbuġa bħala wieħed mill-pilastri bażiċi għall-iżvilupp ta’ dan is-settur.
Fi Spanja, id-Digriet 2484/1967, tal-21 ta’ Settembru, li japprova t-test tal-Kodiċi tal-Ikel Spanjol, jikkunsidra ż-żejt taż-żebbuġa fit-Taqsima 2 tal-Kapitolu XVI. Dan is-suġġett ġie żviluppat u rregolat b’mod speċifiku mid-Digriet Reġju 308/1983, tal-25 ta’ Lulju, li japprova r-Regolament Tekniku Sanitarju taż-Żejt Veġetali li Jittiekel.
Fl-Unjoni Ewropea, ir-regolamentazzjoni dwar iż-żejt taż-żebbuġa u mir-residwi taż-żebbuġ hija armonizzata permezz tar-Regolament tal-Kummissjoni (KEE) Nru 2568/1991 tal-11 ta’ Lulju 1991, dwar il-karatteristiċi taż-żejt taż-żebbuġa u l-fdal taż-żejt taż-żebbuġa u dwar il-metodi ta’ analiżi rilevanti, u r-Regolament (UE) Nru 1308/2013 tal-Parlament Ewropew u tal-Kunsill, tas-17 ta’ Diċembru 2013, li jistabbilixxi organizzazzjoni komuni tas-swieq fi prodotti agrikoli u li jħassar ir-Regolamenti tal-Kunsill (KEE) Nru 922/72, (KEE) Nru 234/79, (KE) Nru 1037/2001 u (KE) Nru 1234/2007. Fihom hemm stabbiliti d-denominazzjonijiet, id-definizzjonijiet, il-karatteristiċi fiżikokimiċi u organolettiċi, u l-metodi tal-kampjunar u tal-analiżi ta’ dawn il-prodotti. 
Barra minn hekk, permezz tar-Regolament ta’ Implimentazzjoni tal-Kummissjoni (UE) Nru 29/2012, tat-13 ta’ Jannar 2012, dwar l-istandards ta’ marketing għaż-żejt taż-żebbuġa, huma mfassla l-istandards ta’ kummerċjalizzazzjoni u l-proċedura ta’ kollaborazzjoni amministrattiva bejn il-Kummissjoni u l-Istati Membri dwar l-istandards ta’ kontroll applikabbli għal dawn il-prodotti. Dan ir-regolament iħassar ir-Regolament (KE) Nru 1019/2002 li kien imfassal f’pajjiżna permezz ta’ miżuri supplimentari permezz tad-Digriet Reġju 1431/2003, tal-21 ta’ Novembru, li jistabbilixxi ċerti miżuri ta’ kummerċjalizzazzjoni fis-settur taż-żejt taż-żebbuġa u taż-żejt mir-residwi taż-żebbuġ.
L-imsemmi Digriet Reġju 308/1983, tal-25 ta’ Jannar, ġie emendat ripetutament, u barra minn hekk, minħabba l-evoluzzjoni tal-kundizzjonijiet produttivi u ta’ konsum f’dawn il-kważi erba’ deċennji, huwa meħtieġ li jiġi sostitwit b’ieħor ġdid u speċifiku għaż-żejt taż-żebbuġa u mir-residwi taż-żebbuġ minħabba n-natura unika tagħhom u r-rilevanza li għandha din il-produzzjoni f’pajjiżna. Il-fatt li għandu standard għalih, li jisseparah minn dak taż-żejt ieħor veġetali, għandu jikkontribwixxi għall-adattament bl-aħjar mod tas-sistemi ta’ produzzjoni u awtokontroll, kif ukoll tal-istandards ta’ imballaġġ u tat-tikkettar għar-regolamentazzjoni Ewropea u għall-evoluzzjoni tal-kriterji u l-avvanzi teknoloġiċi. Apparti l-aġġornament tal-kontenut tiegħu, l-istandard huwa organizzat u ssimplifikat billi minnu ġew eliminati l-aspetti iġjeniċi-sanitarji li huma mfassla u armonizzati fir-regolamenti komunitarji orizzontali applikabbli f’dan ir-rigward.
Konsegwentement, għandu jitħassar il-kontenut tat-Taqsima 2 tal-Kapitolu XVI tal-Kodiċi tal-Ikel Spanjol, li ġie approvat mid-Digriet 2484/1967, tal-21 ta’ Settembru, u għandu jitħassar ukoll l-imsemmi Digriet Reġju 308/1983 tal-25 ta’ Jannar dwar iż-żejt taż-żebbuġa u mir-residwi taż-żebbuġ. Min-naħa l-oħra, ir-regolamentazzjoni f’dan ir-rigward għaddiet minn problema ta’ tixrid regolatorju li ġie indirizzat billi nġabru flimkien id-dispożizzjonijiet applikabbli għaż-żejt taż-żebbuġa u mir-residwi taż-żebbuġġ, u għaldaqstant huwa meħtieġ it-tħassir ta’ dawn l-istandards li se jħalli effett favorevoli fuq iċ-ċertezza legali.

Dan l-istandard għandu japplika għaż-żejt taż-żebbuġa u mir-residwi taż-żebbuġ kollu maħdum u kkummerċjalizzat fi Spanja, mingħajr preġudizzju għall-konformità mal-klawżola ta’ rikonoxximent reċiproku tal-Unjoni Ewropea. 

Sabiex jiġi ppreservat u msaħħaħ il-valur taż-żejt taż-żebbuġa u mir-residwi taż-żebbuġ, kif ukoll sabiex jiġu evitati prattiki frawdolenti possibbli, huwa meħtieġ li f’dan l-istandard jiġu stabbiliti ċerti obbligi għall-operaturi tas-settur fir-rigward tal-installazzjonijiet, il-prattiki mhux permessi, in-noti ta’ konsenja u t-traċċabbiltà tal-prodotti. Dawn l-obbligi u l-projbizzjonijiet għandhom japplikaw għall-operaturi kollha, li huma l-persuni fiżiċi jew ġuridiċi li jipparteċipaw fi kwalunkwe waħda mill-istadji ta’ produzzjoni u kummerċjalizzazzjoni taż-żejt taż-żebbuġa u mir-residwi taż-żebbuġ, u li għaldaqstant jinkludu liċ-ċentri tax-xiri taż-żebbuġ, il-kooperattivi jew l-imtieħen mobbli taż-żejt fost oħrajn. 
Fl-implimentazzjoni tal-Artikolu 7(a) tar-Regolament (KEE) Nru 2568/91 u mingħajr preġudizzju għad-dispożizzjonijiet tar-Regolament (KE) Nru 178/2002, huwa stabbilit l-obbligu li tinżamm sistema ta’ traċċabbiltà standardizzata li tippermetti l-lokalizzazzjoni faċli tal-prodotti u tinsisti fl-identifikazzjoni korretta tagħhom fl-istadji kollha tal-produzzjoni, tat-trasport u tal-kummerċjalizzazzjoni taż-żejt li huwa l-oġett tal-istandard.
Is-sistema ta’ traċċabbiltà se tgħin sabiex tiġi promossa l-kwalità tal-ikel, titjieb il-fiduċja tal-konsumaturi, tiddistingwi l-prodotti minn oħrajn simili, tirkupra u ssaħħaħ is-suq u tiggarantixxi, fejn xieraq, l-irtirar selettiv tal-prodotti.
Sabiex tiffaċilita l-issodisfar tal-obbligi tal-istandard għall-operaturi u s-sorveljanza tagħhom mill-awtoritajiet kompetenti, huwa meħtieġ li tiġi implimentata sistema kompjuterizzata li tiġbor flimkien id-data tal-moviment taż-żejt taż-żebbuġa u mir-residwi taż-żebbuġ. 
L-informazzjoni dwar l-ikel kif ukoll l-intolleranzi dwar il-kontroll tal-kontenut effettiv ta’ imballaġġ, għandhom ikunu soġġetti għad-dispożizzjonijiet tar-Regolament (UE) Nru 1169/2011 tal-Parlament Ewropew u tal-Kunsill, tal-25 ta’ Ottubru 2011, dwar l-għoti ta’ informazzjoni dwar l-ikel lill-konsumaturi, kif ukoll tad-Digriet Reġju 1801/2008, tat-3 ta’ Novembru, li jistabbilixxi standards dwar il-kwantitajiet nominali għall-prodotti imballati u u dwar il-kontroll tal-kontenut effettiv tagħhom.
F’konformità mal-politiki tal-Unjoni Ewropea dwar l-iżvilupp sostenibbli u b’mod partikolari dawk relatati mat-tnaqqis tal-użu tal-plastik, f’dan l-istandard, l-użu ta’ dan il-materjal huwa limitat għal xi prodotti li l-immaġni tagħhom tista’ wkoll tiddeterjora f’ċerti forom ta’ preżentazzjoni bħall-imballaġġ tal-plastik.
Minħabba l-importanza tal-kooperazzjoni u l-kollaborazzjoni bejn l-Amministrazzjonijiet Pubbliċi, huwa xieraq li jiġi stabbilit Pjan ta’ kontroll speċifiku għall-verifika tat-traċċabbiltà tas-settur taż-żejt taż-żebbuġa u mir-residwi taż-żebbuġ, li jista’ jiġi implimentat mill-awtoritajiet kompetenti ta’ kontroll tal-kwalità u tal-protezzjoni kontra frodi u li għandu jiġi adottat mill-Bord ta’ Koordinazzjoni tal-Kwalità tal-Ikel. 
Min-naħa l-oħra, sabiex titjieb it-trasparenza tal-informazzjoni dwar il-kontrolli ta’ konformità taż-żejt taż-żebbuġa mwettqa mill-awtoritajiet kompetenti, il-Ministeru tal-Agrikoltura, is-Sajd u l-Ikel għandu jħejji u jippubblika rapport li jiġbor ir-riżultat tal-azzjonijiet li twettqu. 

Dan id-digriet reġju ġie soġġett għall-proċedura prevista fid-Direttiva (UE) 2015/1535 tal-Parlament Ewropew u tal-Kunsill tad-9 ta’ Settembru 2015 li tistabbilixxi proċedura għall-għoti ta’ informazzjoni fil-qasam tar-regolamenti tekniċi u tar-regoli dwar is-servizzi tas-Soċjetà tal-Informatika, kif ukoll għad-dispożizzjonijiet tad-Digriet Reġju 1337/1999, tal-31 ta’ Lulju li jirregola l-għoti ta’ informazzjoni fil-qasam tal-istandards u r-regolamenti tekniċi u r-regoli relatati mas-servizzi tas-soċjetà tal-informatika.
Il-kontenut ta’ dan id-digriet reġju huwa aġġustat għall-prinċipji ta’ regolazzjoni tajba previsti fl-Artikolu 129 tal-Liġi 39/2015, tal-1 ta’ Ottubru, dwar il-Proċedura Amministrattiva Komuni tal-Amministrazzjonijiet Pubbliċi. Għaldaqstant, fir-rigward tal-prinċipji ta’ neċessità u ta’ effikaċja, dan l-istandard huwa ġġustifikat minħabba l-ħtieġa li tiġi stabbilita ġestjoni adegwata tas-settur taż-żejt taż-żebbuġa u mir-residwi taż-żebbuġ. L-aħjar mod kif tinkiseb din huwa t-tħassir tad-Digriet Reġju 308/1983, tal-25 ta’ Jannar, li japprova r-Regolament Tekniku Sanitarju taż-Żejt Veġetali li Jittiekel, fil-parti li tirreferi għaż-żejt taż-żebbuġa u mir-residwi taż-żebbuġ, u l-approvazzjoni ta’ standard ġdid tal-kwalità li jirregola b’mod speċifiku ż-żejt taż-żebbuġa u mir-residwi taż-żebbuġ. Ġew meqjusa wkoll il-prinċipji ta’ effiċjenza u ta’ proporzjonalità fl-istabbiliment ta’ regolament u fil-limitazzjoni tal-piżijiet amministrattivi għal dawk li huma assolutament essenzjali għall-ksib tal-għanijiet imfittxija. F’konformità mal-prinċipju ta’ trasparenza, apparti l-proċedura ta’ konsultazzjoni pubblika kif ukoll dik ta’ informazzjoni pubblika, matul l-ipproċessar ta’ din id-dispożizzjoni ġew ikkonsultati l-komunitajiet awtonomi kif ukoll l-entitajiet rappreżentanti tas-setturi kkonċernati u l-konsumaturi, u nħareġ rapport obbligatorju mingħand il-Kummissjoni Interministerjali għall-Ġestjoni tal-Ikel. Fl-aħħar nett, id-digriet reġju jqis il-prinċipju ta’ ċertezza legali, filwaqt li jżomm il-koerenza mal-bqija tal-ordinament ġuridiku applikabbli u jħalli l-perjodi tranżitorji meħtieġa lill-operaturi għall-adattament tal-istandard.
Dan id-digriet reġju hu maħruġ skont id-dispożizzjonijiet tal-Artikolu 149.1.13 tal-Kostituzzjoni Spanjola, li jagħti lill-Istat is-setgħa esklużiva fil-qasam tal-bażijiet u l-koordinazzjoni tal-ippjanar ġenerali tal-attività ekonomika. 
Barra minn hekk, il-Liġi 28/2015, tat-30 ta’ Lulju, għall-protezzjoni tal-kwalità tal-ikel, tistabbilixxi l-bażi legali għall-protezzjoni tal-kwalità tal-ikel, billi tistabbilixxi r-regolazzjoni bażika tagħha. Fir-raba’ dispożizzjoni finali tawtorizza lill-Gvern sabiex japprova standards tal-kwalità tal-prodotti tal-ikel. Dawn l-istandards jippermettu l-iżgurar u l-manutenzjoni tal-kwalità tal-prodotti li jiġu offruti fis-suq, peress li l-karatterizzazzjoni u l-kategorizzazzjoni tagħhom tiffaċilita l-għażla tal-konsumatur billi jkun jista’ jqabbel u jagħżel l-iktar prodott xieraq għall-ispejjeż jew in-neċessitajiet tiegħu.
F’dan ir-rigward, fuq proposta tal-Ministru tal-Agrikoltura, is-Sajd u l-ikel, tal-Ministru tal-Konsumatur u tal-Ministru tal-Industrija, il-Kummerċ u t-Turiżmu, bi qbil mal-Kunsill tal-Istat u wara deliberazzjoni tal-Kunsill tal-Ministri fil-laqgħa tiegħu fil-jum......... 





NORDNA


Artikolu 1. Għan.
L-għan ta’ dan id-digriet reġju huwa l-istabbiliment tal-istandard tal-kwalità taż-żejt taż-żebbuġa u mir-residwi taż-żebbuġ. 
Artikolu 2. Kamp ta’ applikazzjoni.
Dan l-istandard għandu japplika għaż-żejt taż-żebbuġa u mir-residwi taż-żebbuġ kollu maħdum u kkummerċjalizzat fi Spanja, mingħajr preġudizzju għad-dispożizzjonijiet tal-klawżola ta’ rikonoxximent reċiproku. 
Barra minn hekk, għandu japplika għall-operaturi li jħejju jew jikkummerċjalizzaw iż-żejt taż-żebbuġa u mir-residwi taż-żebbuġ fi Spanja. 
Artikolu 3. Denominazzjonijiet u definizzjonijiet tal-prodotti.
1. Id-definizzjonijiet u d-denominazzjonijiet tal-kategoriji differenti ta’ prodotti li fihom jiġi kklassifikat iż-żejt taż-żebbuġa u mir-residwi taż-żebbuġ għandhom ikunu dawk stabbiliti fil-parti VIII tal-Anness VII tar-Regolament (UE) Nru 1308/2013 tal-Parlament Ewropew u tal-Kunsill, tas-17 ta’ Diċembru 2013, li jistabbilixxi organizzazzjoni komuni tas-swieq fi prodotti agrikoli u li jħassar ir-Regolamenti tal-Kunsill (KEE) Nru 922/72, (KEE) Nru 234/79, (KE) Nru 1037/2001 u (KE) Nru 1234/2007 u fir-regolamentazzjoni Ewropea li timplimentah jew tissotitwixxih. 
2. Għall-finijiet ta’ dan id-digriet reġju, għandhom japplikaw id-definizzjonijiet li ġejjin:
a) Ċentru tax-xiri u/jew tar-riċeviment taż-żebbuġ: huwa l-installazzjoni intiża għax-xiri u/jew ir-riċeviment taż-żebbuġ minn bdiewa differenti sabiex jiġu integrati f’mitħna taż-żejt jew f’faċilità tal-imballaġġ, mingħajr ebda pproċessar tal-frott. 
b) Mitna taż-żejt: hija l-mitħna jew l-industrija fejn jinkiseb iż-żejt taż-żebbuġa verġni permezz ta’ mezzi mekkaniċi jew fiżiċi permezz tat-tħin taż-żebbuġa, frott sħiħ u nej tal-ġeneru Olea europaea L. 
c) Mitħna taż-żejt mobbli: hija dik il-mitħna li tittieħed f’post sabiex titħan iż-żebbuġ, frott sħiħ u nej tal-ġeneru Olea europaea L., fuq is-sit għall-ksib taż-żejt taż-żebbuġa verġni u li m’għandhiex post fiżiku determinat jew fiss. 
d) Min jimballa ż-żejt: huwa l-industrija jew l-installazzjoni fejn isir l-imballaġġ taż-żejt taż-żebbuġa u mir-residwi taż-żebbuġ intiż għall-ikel tal-bniedem.
e) Raffinerija: hija l-industrija jew l-installazzjoni fejn isir ir-raffinar taż-żejt taż-żebbuġa u mir-residwi taż-żebbuġ intiż għall-ikel tal-bniedem.
f) Estrattur tar-residwi: huwa l-industrija jew l-installazzjoni intiża għall-attività tal-ksib taż-żejt mir-residwi taż-żebbuġ nej mir-residwi permezz ta’ proċeduri fiżiċi jew kimiċi. Huma inklużi dawk l-installazzjonijiet li jwettqu biss l-attività ta’ tnixxif tar-residwi xaħmin umdi li jkunu ġejjin mit-tħin taż-żebbuġ nej u sħiħ. 
g) Maħżen: huwa l-istabbiliment fejn ma jseħħ l-ebda pproċessar tal-prodott u jinħażen biss temporanjament bejn operaturi oħra tas-settur. 
h) Operatur: huwa l-persuna fiżika jew ġuridika li twettaq l-attività tagħha fis-settur u s-suq taż-żejt taż-żebbuġa u mir-residwi taż-żebbuġ, inklużi dawk li jwettqu l-attività tal-ħsad li jiksbu ż-żejt tagħhom bl-ingrossa mill-mitħna taż-żejt u kull min jixtri jew jikseb żejt taż-żebbuġa verġni bl-ingrossa minn mitħna taż-żejt. Barra minn hekk, għandhom jitqiesu bħala operaturi l-faċilitajiet tal-imballaġġ taż-żebbuġ u min jimballah meta jużaw frott sħiħ u nej tal-ġeneru Olea europaea L. mingħajr ma jiġi pproċessat f’żejt.
i) Operatur mingħajr installazzjonijiet: huwa l-persuna fiżika jew ġuridika li m’għandhiex installazzjoni tagħha u li topera fis-settur u fis-suq taż-żejt taż-żebbuġa u mir-residwi taż-żebbuġ. 
j) Dak li jwettaq l-attività tal-ħsad: huwa l-persuna fiżika jew ġuridika sid ta’ razzett taż-żebbuġ li jipproduċi ż-żebbuġ (Olea europaea L.) għall-ipproċessar f’żejt taż-żebbuġa miksub mit-tħin taż-żebbuġa permezz ta’ mitħna taż-żejt li tipprovdi servizz ta’ tħin. 
k) Proċess ta’ raffinar: huwa dak il-proċess kollu li għalih jiġi soġġett iż-żejt taż-żebbuġa u mir-residwi taż-żebbuġ nej u li huwa differenti mill-ksib permezz ta’ proċeduri fiżiċi u l-kjarifikazzjoni bil-ħasil, is-sedimentazzjoni, iċ-ċentrifugazzjoni jew il-filtrazzjoni. 
l) Proċess kontinwu: huwa dak li jsir mingħajr ebda pawża u mingħajr tranżizzjoni bejn operazzjoni u oħra, anki jekk jintuża hopper jew tank intermedju bejn l-istadji fejn il-massa tkun tista’ tinżamm sa mhux iktar minn 12-il siegħa, u dejjem fl-istess industrija. 
m) Konsumatur finali: huwa l-konsumatur aħħari ta’ prodott tal-ikel li mhux se juża dan l-ikel bħala parti minn xi operazzjoni jew attività kummerċjali fis-settur tal-ikel.
n) Komunitajiet: huma kwalunkwe stabbiliment (inklużi vettura jew post fiss jew mobbli), bħal ristoranti, canteens, ċentri tat-tagħlim, sptarijiet u impriżi tal-provvista tal-ikel ippreparat u ċentri oħra soċjali, fejn bħala attività kummerċjali, jiġi ppreparat ikel lest għall-konsum mill-konsumatur finali. 
Artikolu 4. Obbligi ta’ traċċabbiltà. 
1. L-operaturi, u b’mod partikolari dawk li għandhom installazzjoni, huma obbligati jkollhom sistema ta’ reġistru tat-traċċabbiltà fil-post fejn jinsabu l-prodotti skont id-dispożizzjonijiet fl-Anness I. 
L-entrati f’dawn ir-reġistri għandhom isiru f’ħin reali. 
Minkejja d-dispożizzjonijiet fil-paragrafi preċedenti, u mingħajr preġudizzju għall-bqija tad-dispożizzjonijiet stabbiliti fir-Regolament (KE) Nru 178/2002 tal-Parlament Ewropew u tal-Kunsill, tat-28 ta’ Jannar 2002, li jistabilixxi l-prinċipji ġenerali u l-ħtiġijiet tal-liġi dwar l-ikel, li jistabilixxi l-Awtorità Ewropea dwar is-Sigurtà fl-Ikel u jistabbilixxi l-proċeduri fi kwistjonijiet ta’ sigurtà ta’ l-ikel, l-imħażen intiżi esklużivament għall-ħżin u għad-distribuzzjoni taż-żejt taż-żebbuġa u mir-residwi taż-żebbuġ imballati u ppreparati għall-bejgħ tagħhom lill-konsumatur finali, u l-ħwienet tal-bejgħ bl-imnut mhux se jkunu obbligati jżommu r-reġistri għall-moviment intern stabbilit minn dan l-istandard. 
2. Fit-trasport taż-żejt taż-żebbuġa u mir-residwi taż-żebbuġ, se jkun obbligatorju li f’kull każ u f’kull mument, il-merkanzija tkun akkumpanjata minn dokument li jinkludi mill-inqas id-data mniżżla fl-Anness II ta’ dan id-digriet reġju u li jidentifika mingħajr ebda żball id-denominazzjoni tal-prodott korrispondenti skont ir-regolamentazzjoni applikabbli. 
3. Fit-trasport taż-żejt taż-żebbuġa u mir-residwi taż-żebbuġ, l-operaturi se jkunu meħtieġa li jibagħtu d-data mniżżla fit-Taqsima 2 lis-sistema kompjuterizzata stabbilita għal dan l-għan mill-Ministeru tal-Agrikoltura, is-Sajd u l-Ikel, qabel ma jseħħ il-moviment.
4. L-operaturi msemmija fl-Artikolu 5(3) se jkunu meħtieġa li jinnotifikaw lis-sistema kompjuterizzata msemmija fit-taqsima preċedenti, dwar il-movimenti taż-żejt taż-żebbuġa u mir-residwi taż-żebbuġ li jsiru bejn l-imtieħen taż-żejt, ir-raffineriji u l-estratturi li jinsabu fl-installazzjoni tagħhom.
Barra minn hekk, kull sena għandhom jibagħtu rapport tar-reġistri ta’ traċċabbiltà msemmija fit-Taqsima 1 lill-awtorità kompetenti tas-sorveljanza, li jkun jinkludi b’mod ċar, id-dħul, il-ħruġ u l-movimenti interni ta’ kull kategorija ta’ żejt li jipproduċu, jaħżnu jew jikkummerċjalizzaw.
Artikolu 5. Obbligi speċifiċi tal-installazzjonijiet. 
1. L-imtieħen taż-żejt, ir-raffineriji u l-estratturi ġodda taż-żejt mir-residwi taż-żebbuġ għandhom jinsabu f’postijiet separati. Fl-ebda każ ma jkunu jistgħu jkunu konnessi b’xi forma ta’ kondjuwit. 
2. L-imtieħen taż-żejt, ir-raffineriji u l-estratturi ġodda taż-żejt mir-residwi taż-żebbuġ għandhom ikunu debitament iżolati jew separati minn kwalunkwe industrija jew post lokali li ma jkollux x’jaqsam mal-attivitajiet speċifiċi tagħhom u, b’mod partikolari, minn dawk intiżi għall-produzzjoni, l-ipproċessar, il-ħżin bl-ingrossa u l-imballaġġ ta’ xaħmijiet tal-annimali jew veġetali u ta’ xaħmijiet u żejt industrijali jew minerali.
3. L-imtieħen taż-żejt, ir-raffineriji u l-estratturi taż-żejt mir-residwi taż-żebbuġ li diġà kienu operattivi fid-dħul fis-seħħ ta’ dan l-istandard għandhom jiġu eżentati mill-obbligi tat-taqsimiet 1 u 3 ta’ dan l-artikolu.
4. L-imtieħen taż-żejt jew kwalunkwe stabbiliment ieħor ta’ operatur tas-settur għandhom ikunu kklassifikaw iż-żejt kollu li joħorġu f’konformità mad-denominazzjonijiet li tistabbilixxi r-regolamentazzjoni Ewropea.
5. Fil-faċilitajiet tal-imballaġġ taż-żejt, il-pajpijiet u t-tankijiet surrogati taż-żejt irregolati f’dan l-istandard għandhom ikunu debitament ikkundizzjonati sabiex jiġu evitati kontaminazzjonijiet kroċjati.
Artikolu 6. Obbligi speċifiċi taż-żejt.
1. Iż-żejt taż-żebbuġa u mir-residwi taż-żebbuġ li huma s-suġġett ta’ din id-dispożizzjoni għandhom jissodisfaw il-karatteristiċi mniżżla fl-Anness III apparti l-karatteristiċi fiżikokimiċi u organolettiċi stabbiliti fl-istandards tal-Unjoni Ewropea li jirregolaw dan is-suġġett. 
Dawn il-prodotti jistgħu jiġu biss mill-frotta sħiħa taż-żebbuġa (Olea europaea L.), u ma jkunu għaddew minn l-ebda pproċessar ħlief it-tindif jew il-ħasil mhux alkalin taż-żebbuġ. 
2. Iż-żejt taż-żebbuġa lampante għandu jkun soġġett għar-raffinar minn qabel sabiex ikun intiż għall-użu fl-ikel. 
3. Iż-żejt taż-żebbuġa u mir-residwi taż-żebbuġ għandu jkun dejjem protett minn kundizzjonijiet ambjentali negattivi li jistgħu jibdlu l-karatteristiċi fiżikokimiċi u organolettiċi tiegħu, u għaldaqstant għandu jiġi ggarantit li jiġi protett mid-dawl u mis-sħana meta jinħażen, jiġi ttrasportat u kkummerċjalizzat. 
Artikolu 7. Obbligi speċifiċi tal-imballaġġ.
1. L-imballaġġ li għandu jitqiegħed fih iż-żebbuġ għandu jkun nadif, ta’ materjal xieraq għall-użu fl-ikel u li jipproteġi ż-żebbuġ mill-proċessi ossidattivi, skont ir-regolamentazzjoni iġjenika-sanitarja fis-seħħ, mingħajr ma dan l-imballaġġ ikun jista’, fl-ebda każ, jibdel il-karatteristiċi tal-kontenut jew jittrażmetti togħmiet jew irwejjaħ stambi, jew jirriżulta f’tibdil fil-prodott, u għandu jkun dejjem protett skont id-dispożizzjonijiet tal-Artikolu 6(3). 
2. L-imballaġġ taż-żejt taż-żebbuġa u mir-residwi taż-żebbuġ intiżi għall-bejgħ jew għall-kunsinna lill-konsumatur finali, inkluż dak fornut mill-imtieħen taż-żejt lil dawk li jwettqu l-attività tal-ħsad għall-konsum tiegħu, kif ukoll dak ipprovdut lill-komunitajiet, għandu jkollu tagħmir tal-għeluq li ma jistax jerġa’ jintuża u għandu jkun tikkettat skont id-dispożizzjonijiet fil-leġiżlazzjoni fis-seħħ. 
3. L-imballaġġ intiż għall-bejgħ lill-konsumatur finali inkluż dak ipprovdut mill-imtieħen taż-żejt lil dawk li jwettqu l-attività tal-ħsad għall-konsum tiegħu għandu jkollu kapaċità massima ta’ ħames litri. Iż-żejt ipprovdut lill-komunitajiet jista’ jiġi kkummerċjalizzat ukoll f’imballaġġ b’kapaċità ta’ għaxra, għoxrin, ħamsa u għoxrin u ħamsin litru.
4. L-imballaġġ li jiġi pprovdut lill-konsumatur finali, fl-istabbilimenti tal-komunitajiet għandu jkollu sistema ta’ protezzjoni li timpedixxi l-użu mill-ġdid tiegħu ladarba jkun żvojtat il-kontenut oriġinali tiegħu.

Artikolu 8. Prattiki pprojbiti.
1. Huwa pprojbit dan li ġej:
a) il-produzzjoni għall-kummerċjalizzazzjoni fis-suq nazzjonali ta’ taħlitiet taż-żejt taż-żebbuġa u mir-residwi taż-żebbuġ flimkien ma’ żejt jew xaħmijiet oħra ta’ oriġini veġetali. Dawn it-taħlitiet ma jistgħux jiġu kkummerċjalizzati taħt xi denominazzjoni ta’ ikel li hija mniżżla fir-Regolament (UE) Nru 1169/2011 tal-Parlament Ewropew u tal-Kunsill, tal-25 ta’ Ottubru 2011, dwar l-għoti ta’ informazzjoni dwar l-ikel lill-konsumaturi. 
b) l-użu tat-terminu “verġni” jew “straverġni” fit-tikkettar ta’ prodotti tal-ikel b’dehra żejtnija li jistgħu jitħawdu maż-żejt taż-żebbuġa ta’ dan l-istandard, bħaż-żejt, kondimenti, taħwir u prodotti simili. Din il-projbizzjoni m’għandhiex taffettwa l-lista ta’ ingredjenti tal-prodott inkwistjoni.

c) il-kummerċjalizzazzjoni taż-żejt taż-żebbuġa straverġni f’kontenituri tal-plastik fil-kanal ta’ bejgħ bl-imnut. 
d) it-trasferiment jew il-mili ta’ kontenituri jew imballaġġi intiżi għall-konsumatur finali, taż-żejt taż-żebbuġa u mir-residwi taż-żebbuġ fil-komunitajiet. 
e) li t-taħlitiet taż-żejt taż-żebbuġa verġni preċedentement ikklassifikati jiġu kklassifikati f’kategorija ogħla minn dik taż-żejt taż-żebbuġa ta’ kategorija iktar baxxa użata. 
f) li fl-imtieħen taż-żejt, l-imħażen u l-faċilitajiet tal-imballaġġ taż-żejt taż-żebbuġa verġni jkun hemm installazzjonijiet u mezzi tekniċi speċifiċi għad-deodorizzazzjoni u/jew kwalunkwe fażi jew forma oħra ta’ raffinar taż-żejt.
g) li l-imtieħen taż-żejt jirċievu jew jipproċessaw residwi taż-żebbuġ minn imtieħen taż-żejt oħra, jew żebbuġ jew il-fdalijiet tagħhom mill-impjanti tat-taħwir li ġew soġġetti għal proċessi mhux permessi għall-ksib ta’ żejt taż-żebbuġa verġni jew żebbuġ ġej minnhom, jew materja prima oħra għall-ksib taż-żejt, li jkun differenti mill-frotta sħiħa u nejja taż-żebbuġ. 
h) it-tank, il-ħżin u t-trasport taż-żejt taż-żebbuġa u mir-residwi taż-żebbuġ li mhumiex debitament identifikati fil-kategorija tal-prodott korrispondenti, ħlief fl-imtieħen taż-żejt li l-klassifikazzjoni tiegħu f’dan il-każ tingħata qabel il-ħruġ tiegħu. 
2. Fl-installazzjonijiet iddefiniti fl-Artikolu 3 maħsuba għall-ksib taż-żejt taż-żebbuġa u mir-residwi taż-żebbuġ, huwa pprojbit dan li ġej:
a) Il-ħasil alkalin taż-żejt fl-imtieħen taż-żejt. 
b) L-estrazzjoni jew ir-raffinar taż-żejt taż-żebbuġa u mir-residwi taż-żebbuġ permezz ta’ proċeduri, solventi jew aġġuvanti differenti minn dawk awtorizzati, kif ukoll iż-żieda ta’ żejt industrijali, minerali, esterifikat jew sintetiku.
c) It-twettiq ta’ proċessi ta’ esterifikazzjoni jew kwalunkwe prattika li tista’ tibdel l-istruttura gliċeridika taż-żejt.
d) L-ipproċessar taż-żejt bl-arja, bl-ossiġenu, bl-ożonu jew sustanzi kimiċi ossidanti oħra ħlief dawk neċessarji għall-ippumpjar matul id-dikantar, l-inertjar ta’ imballaġġi u tankijet, u l-omoġenizzazzjoni permezz tan-nitroġenu jew gassijiet inerti oħra, mingħajr preġudizzju għal-leġiżlazzjoni tal-Unjoni Ewropea.
e) Il-pussess jew il-manipulazzjoni fl-installazzjoni maħsuba għall-estrazzjoni, ir-raffinar, l-imballaġġ jew il-ħżin bl-ingrossa ta’ żejt taż-żebbuġa u mir-residwi taż-żebbuġ, ta’ gliċerina, xaħmijiet jew żejt tal-annimali, veġetali, industrijali jew sintetiċi u ta’ kwalunkwe sustanza mhux awtorizzata, li l-użu tagħhom mhuwiex awtorizzat jew iġġustifikat. 
f) Fl-imtieħen taż-żejt, iċ-ċentrifugazzjoni mill-ġdid fi proċess mhux kontinwu tal-mases li ġejjin mis-sistemi tal-ksib taż-żejt taż-żebbuġa verġni, sabiex tiġi evitata l-fermentazzjoni tiegħu. Iċ-ċentrifugazzjoni mill-ġdid tal-mases li ġejjin mis-sistemi ta’ ksib taż-żejt taż-żebbuġa verġni tista’ ssir biss wara li jiġu soġġetti għal taħlit bit-temperatura kkontrollata, fi proċess kontinwu u, fl-ebda każ ma tista’ sseħħ iċ-ċentrifugazzjoni mill-ġdid tal-mases jew tar-residwi taż-żebbuġ li jkunu ġejjin minn tankijiet tal-ħżin differenti minn dawk imniżżla fl-Artikolu 3(2)(l). 
Artikolu 9. Kontroll uffiċjali, koordinazzjoni u sistema ta’ sanzjonijiet.
1. L-awtoritajiet kompetenti ta’ sorveljanza uffiċjali għandhom iwettqu mill-inqas kontroll tal-konformità għal kull elf tunnellata ta’ żejt taż-żebbuġa u mir-residwi taż-żebbuġ ikkummerċjalizzat sabiex jiġu vverifikati l-karatteristiċi tiegħu tal-kwalità skont id-dispożizzjonijiet fir-Regolament tal-Kummissjoni (KEE) Nru 2568/91, tal-11 ta’ Lulju 1991, dwar il-karatteristiċi taż-żejt taż-żebbuġa u l-fdal taż-żejt taż-żebbuġa u dwar il-metodi ta’ analiżi rilevanti. 
2. Il-metodi għall-kampjunar u l-analiżi għandhom ikunu dawk stabbiliti għal kull prodott fir-regolamentazzjoni tal-Unjoni Ewropea jew, fin-nuqqas tagħhom, fid-dispożizzjonijiet nazzjonali jew awtonomi.
3. Il-verifika tal-konformità mal-kategorija ddikjarata fit-tikkettar taż-żejt taż-żebbuġa verġni għandha ssir mil-laboratorji uffiċjali rrikonoxxuti għal dan l-għan fir-rigward tal-karatteristiċi fiżikokimiċi tiegħu u fir-rigward tal-karatteristiċi organolettiċi tiegħu, permezz ta’ panels ta’ persuni li jduqu awtorizzati għall-kontroll uffiċjali skont id-dispożizzjonijiet tad-Digriet Reġju 227/2008, tal-15 ta’ Frar li jistabbilixxi r-regolamentazzjoni bażika dwar il-panels ta’ persuni li jduqu ż-żejt taż-żebbuġa verġni. 
4. Mingħajr preġudizzju għall-kontrolli stabbiliti mir-regolamentazzjoni tal-Unjoni Ewropea msemmija fit-Taqsima 1, il-Ministeru tal-Agrikoltura, is-Sajd u l-Ikel għandu jikkoordina Pjan ta’ kontroll speċifiku għall-verifika tat-traċċabbiltà tas-settur taż-żejt taż-żebbuġa u mir-residwi taż-żebbuġ, deskritta fl-Artikolu 4. F’dan il-pjan għandhom jiġu inklużi kontrolli speċifiċi għall-installazzjonijiet imniżżla fl-Artikolu 5(3). 
5. L-informazzjoni dwar ir-riżultati tal-kontrolli ta’ konformità mwettqa skont id-dispożizzjonijiet tat-Taqsima 1, għandha tintbagħat fil-format stabbilit lill-Ministeru tal-Agrikoltura, is-Sajd u l-Ikel qabel l-1 ta’ Mejju ta’ kull sena.
6. L-informazzjoni aggregata kollha għandha tinġabar f’rapport annwali dwar il-kontrolli uffiċjali li għandu jiġi ppubblikat mill-Amministrazzjoni Ġenerali tal-Istat fuq it-talba tal-Ministeru tal-Agrikoltura, is-Sajd u l-Ikel. 
7. Il-Pjan ta’ kontroll speċifiku għandu jiġi ppreżentat għad-dibattitu tiegħu fil-Bord ta’ Koordinazzjoni tal-Kwalità tal-Ikel u għandu jinkludi mill-inqas il-programm tal-azzjonijiet ta’ kontroll kif ukoll il-protokoll għall-organizzazzjoni tal-kampanji ta’ spezzjoni, filwaqt li jittieħdu inkunsiderazzjoni r-riżultati tal-kontrolli ta’ konformità mwettqa mill-komunitajiet awtonomi kif ukoll id-data li tinsab fis-Sistema ta’ Informazzjoni tas-Swieq taż-Żebbuġ li tinżamm mill-Ministeru tal-Agrikoltura, is-Sajd u l-Ikel. Kull sena dan il-Pjan għandu jiġi rivedut fi ħdan il-Bord ta’ Koordinazzjoni tal-Kwalità tal-Ikel.
8. Is-sanzjonijiet li jiġu imposti bħala riżultat tal-kontrolli mwettqa għandhom ikunu effikaċji, proporzjonati u dissważivi.
L-ewwel dispożizzjoni addizzjonali. Klawżola ta’ rikonoxximent reċiproku. 
Il-merkanziji kummerċjalizzati legalment fi Stat Membru ieħor tal-Unjoni Ewropea jew fit-Turkija, jew li joriġina minn Stat tal-Assoċjazzjoni Ewropea tal-Kummerċ Ħieles li huwa firmatarju tal-Ftehim dwar iż-Żona Ekonomika Ewropea, huma kkunsidrati konformi ma’ dan id-digriet reġju. L-implimentazzjoni ta’ dan id-digriet reġju hija soġġetta għar-Regolament (UE) 2019/515 tal-Parlament Ewropew u tal-Kunsill, tad-19 ta’ Marzu 2019, dwar ir-rikonoxximent reċiproku ta’ merkanzija kummerċjalizzati legalment fi Stat Membru ieħor u li jħassar ir-Regolament (KE) Nru 764/2008.
It-tieni dispożizzjoni addizzjonali. Sistema kompjuterizzata.
Sabiex jiġi ffaċilitat l-issodisfar tad-dmir ta’ notifika stabbilit fl-Artikolu 4(3) għall-operaturi u jiġi ffaċilitat l-aċċess għall-informazzjoni u l-kontroll taż-żejt taż-żebbuġa u mir-residwi taż-żebbuġ għall-awtoritajiet kompetenti, għandha tiġi żviluppata sistema kompjuterizzata mill-Ministeru tal-Agrikoltura, is-Sajd u l-Ikel. 
Għal din is-sistema għandu jkollhom aċċess l-operaturi responsabbli għan-notifika mwettqa, l-awtoritajiet kompetenti għall-kontroll, kif ukoll il-Korpi u l-Forzi tas-Sigurtà tal-Istat.
Dispożizzjoni tranżitorja unika. Perjodu tranżitorju.
Id-dispożizzjonijiet fl-Artikolu 4(3) m’għandhomx ikunu obbligatorji sakemm ma tiġix implimentata s-sistema kompjuterizzata msemmija. 
Id-dispożizzjonijiet fil-punt c) tal-Artikolu 8(1) għandhom ikunu applikabbli mill-1 ta’ Jannar 2024 għall-imballaġġi ta’ mhux iktar minn litru u mill-1 ta’ Jannar 20205 għall-bqija tal-imballaġġi. 
Dispożizzjoni derogatorja unika. Deroga tar-regolamentazzjoni.
Kwalunkwe dispożizzjonijiet ta’ grad ugwali jew inferjuri li jopponu d-dispożizzjonijiet f’dan id-digriet reġju jitħassru u, b’mod partikolari:
a) Id-Digriet Reġju 3000/1979, tas-7 ta’ Diċembru, dwar ir-regolazzjoni tal-proċessi industrijali fis-settur taż-żejt taż-żebbuġa.
b) Id-Digriet Reġju 308/1983, tal-25 ta’ Jannar, li japprova r-Regolament Tekniku Sanitarju taż-Żejt Veġetali li Jittiekel, fil-parti li għandha x’taqsam maż-żejt taż-żebbuġa u mir-residwi taż-żebbuġ. 
c) Id-Digriet Reġju 259/1985, tal-20 ta’ Frar, li jissupplimenta r-Regolament Tekniku Sanitarju taż-Żejt Veġetali li Jittiekel, bl-applikazzjoni tad-determinazzjoni ta’ eritrodjol fiż-żejt taż-żebbuġa.
d) Id-Digriet Reġju 2551/1986, tal-21 ta’ Novembru, li jirregola t-tħejjija u l-kummerċjalizzazzjoni ta’ żejt mir-residwi taż-żebbuġ raffinat u żejt taż-żebbuġa.
e) Id-Digriet Reġju 538/1993, tat-12 ta’ April, li jemenda ċerti dispożizzjonijiet relatati mar-rekwiżiti industrijali ta’ tħejjija, ċirkolazzjoni u kummerċ taż-żejt veġetali li jittiekel.
f) Id-Digriet Reġju 1431/2003, tal-21 ta’ Novembru, li jistabbilixxi ċerti miżuri ta’ kummerċjalizzazzjoni fis-settur taż-żejt taż-żebbuġa u taż-żejt mir-residwi taż-żebbuġ.
g) L-Ordni tat-12 ta’ Diċembru 1984, dwar il-kunsinna ta’ żejt taż-żebbuġa verġni mill-imtieħen taż-żejt lil dawk li jwettqu l-ħsad għall-awtokonsum.
h) L-Ordni APA/1343/2004, tas-7 ta’ Mejju, li tirregola r-reġistru ġenerali ta’ ċerti industriji awtorizzati għall-kummerċjalizzazzjoni taż-żejt taż-żebbuġa.
L-ewwel dispożizzjoni finali. Titoli ta’ kompetenza.
Dan id-digriet reġju huwa maħruġ skont l-Artikolu 149.1.13 tal-Kostituzzjoni Spanjola, li jagħti lill-Istat is-setgħa esklużiva fil-qasam tal-bażijiet u l-koordinazzjoni tal-ippjanar ġenerali tal-attività ekonomika. 
It-tieni dispożizzjoni finali. Emenda tad-Digriet 2484/1967, tal-21 ta’ Settembru, li japprova t-test tal-Kodiċi tal-Ikel Spanjol.
It-Taqsima 2 tal-Kapitolu XVI tad-Digriet 2484/1967, tal-21 ta’ Settembru, li japprova t-test tal-Kodiċi tal-Ikel Spanjol hija fformulata kif ġej:

“Iż-żejt taż-żebbuġa u mir-residwi taż-żebbuġ għandhom jiġu rregolati mid-dispożizzjonijiet fid-Digriet Reġju xxxx/2020, ta’   ta’   , li japprova l-istandard tal-kwalità taż-żejt taż-żebbuġa u mir-residwi taż-żebbuġ.”

It-tielet dispożizzjoni finali. Dħul fis-seħħ.
Dan id-digriet reġju għandu jidħol fis-seħħ fit-2 ta’ Jannar 2021.
Mogħti f’Madrid, fi ... ta’ ... 2020
ANNESS I
Reġistri ta’ traċċabbiltà 
Parti A. Kundizzjonijiet ġenerali tar-reġistri.
1. Fir-reġistru ta’ traċċabbiltà interna għandu jkun hemm mill-inqas, l-operazzjonijiet li ġejjin: il-ksib taż-żejt, l-estrazzjoni, ir-raffinar, il-klassifikazzjoni, il-bdil tat-tank, it-taħlitiet taż-żejt, l-imballaġġ taż-żejt.

2. Kull prodott għandu jiġi identifikat fir-reġistru tad-dħul bl-identifikazzjoni li kienet ġiet preċedentement allokata mill-fornitur; fil-każ ta’ ċentri tax-xiri u/jew ta’ riċeviment, l-imtieħen taż-żejt u l-faċilitajiet tal-imballaġġ għandhom jiġu identifikati r-roqgħa u ż-żona tar-reġistru tal-artijiet ta’ oriġini taż-żebbuġa u l-proprjetarju tagħhom. 

3. Fir-reġistri tad-dħul u tal-ħruġ għandha tiġi indikata d-destinazzjoni interna jew l-użu tal-prodott (maħżen, tank, hopper, linja tal-ipproċessar, eċċ.) jew l-oriġini tagħha. Għandu jiġi indikat ukoll l-ammont fit-tank/ijiet tad-dħul jew tal-ħruġ.

4. Fir-reġistri tad-dħul u tal-ħruġ għandhom ikunu identifikati b’mod ċar in-noti ta’ konsenja li jkopru kull moviment tal-merkanziji.

Ir-reġistri tad-dħul u tal-ħruġ għandhom jiġu ssupplimentati meta jkun hemm xi tibdil fis-sjieda tal-merkanzija (anki jekk ma jkun hemm l-ebda moviment fiżiku) jew meta jseħħ moviment fiżiku tagħha. 

5. Kull informazzjoni li għandha tiġi sussegwentement inkluża fuq it-tikkettar tal-prodotti, bħal: lott, l-ewwel pressjoni fil-kiesaħ, estrazzjoni fil-kiesaħ, sena tal-ħsad, varjetà, eċċ., għandha tiġi rreġistrata b’mod adegwat u b’tali mod li tista’ tiġi vverifikata tul id-dokumentazzjoni kollha tal-prodott inkwistjoni. 

6. Fl-identifikazzjoni ta’ kwalunkwe prodott għandu jkun hemm korrelazzjoni bejn l-identifikazzjoni tat-tank fejn jinħażen u l-informazzjoni riflessa fir-reġistri. Dan l-obbligu huwa mingħajr preġudizzju għall-varjazzjoni tal-karatteristiċi li jirriżultaw mill-evoluzzjoni naturali tal-prodotti. Din il-varjazzjoni għandha tkun riflessa fir-reġistru kull darba li ssir magħrufa mill-operatur. 

Parti B. Kategorija ta’ prodotti li għandu jkun hemm fir-reġistri differenti.

a) Żebbuġ.
· Żebbuġa għall-ksib taż-żejt. 

b) Żejt taż-żebbuġa.
· Żejt mingħajr klassifikazzjoni 
· Żejt taż-żebbuġa straverġni.
· Żejt taż-żebbuġa verġni.
· Żejt taż-żebbuġa lampante. 
· Żejt taż-żebbuġa rraffinat. 
· Żejt taż-żebbuġa- fih esklużivament żejt taż-żebbuġa rraffinat u żejt taż-żebbuġa verġni.

c) Żejt mir-residwi taż-żebbuġ. 
· Żejt mir-residwi taż-żebbuġ nej.
· Żejt mir-residwi taż-żebbuġ rraffinat. 
· Żejt mir-residwi taż-żebbuġ. 

d) Il-prodotti sekondarji tal-installazzjonijiet kollha li minnhom jista’ jinkiseb iż-żejt.

e) Żejt ieħor veġetali li jittiekel.
Fil-każ tal-industriji u l-operaturi li, apparti li jaħdmu fil-qasam taż-żejt taż-żebbuġa u mir-residwi taż-żebbuġ, iħejju, jirraffinaw, jaħżnu jew jimballaw żejt ieħor veġetali li jittiekel. 
Parti C. Informazzjoni li għandhom jinkludu r-reġistri tad-dħul u tal-ħruġ.
a) Identifikazzjoni tan-nota ta’ konsenja, meta jkun xieraq.
b) Identifikazzjoni tal-bejjiegħ jew tal-fornitur: isem, indirizz, identifikazzjoni tat-taxxa u indirizz tal-istabbiliment ta’ oriġini. Għal dan tal-aħħar għandhom jiġu indikati wkoll l-isem u l-identifikazzjoni tat-taxxa meta jkunu differenti minn dawk tal-bejjiegħ jew minn tal-fornitur. 
c) Identifikazzjoni tax-xerrej jew ir-riċevitur, inkluż il-bejjiegħ bl-imnut li jkun l-aħħar riċevitur taż-żejt imballat: isem, indirizz, identifikazzjoni tat-taxxa u indirizz tal-istabbiliment ta’ destinazzjoni. Għal dan tal-aħħar għandhom jiġu indikati wkoll l-isem u l-identifikazzjoni tat-taxxa meta jkunu differenti minn dawk tax-xerrej jew minn tar-riċevitur. 
d) Identifikazzjoni tal-prodott: denominazzjoni, lott, kwantità u karatteristiċi li huma kkunsidrati rilevanti għall-identifikazzjoni tagħhom, bħall-ingrossa, l-imballaġġ, it-tikkettar, jekk huwiex umdu jew xott. 
e) Indikazzjoni tal-oriġini tal-prodott: pajjiż ta’ oriġini. Sabiex, fejn ikun applikabbli, ikun hemm konformità mad-dispożizzjonijiet tal-Artikolu 4 tar-Regolament ta’ Implimentazzjoni tal-Kummissjoni (UE) Nru 29/2012, tat-13 ta’ Jannar 2012, għandu jiġi pprovdut Spanja, Stat Membru, Unjoni Ewropea jew l-isem ta’ pajjiż terz, skont kif stabbilit f’dan ir-regolament.
f) Karatteristiċi tal-prodott li għandhom jiġu indikati fit-tikkettar.
g) Data tal-operazzjoni.
h) Identifikazzjoni tal-aġenzija tat-trasport: impriża (Isem, indirizz, identifikazzjoni tat-taxxa), tip ta’ vettura u n-numru tal-liċenzja jew forma oħra ta’ identifikazzjoni legali tal-mezz tat-trasport, fejn ikun xieraq.
Parti D. Informazzjoni li għandu jkun fih ir-reġistru ta’ traċċabbiltà interna.

Is-sistema ta’ traċċabbiltà interna għandha tinkludi mill-inqas l-informazzjoni li ġejja:

a) Operazzjoni jew prattika mwettqa.

b) Identifikazzjoni tal-prodotti sors: denominazzjoni, lott (meta jkun applikabbli), kwantità. 

c) Identifikazzjoni tal-prodotti miksuba: denominazzjoni, lott (meta jkun applikabbli), kwantità. 

d) Data tal-operazzjoni u, fejn ikun applikabbli, il-ħin.

e) Oriġini interna tal-prodotti sors, (maħżen, tank, hopper, linja tal-ipproċessar, eċċ.). L-ammont fit-tank jew fit-tankijiet ta’ oriġini.

f) Destinazzjoni interna jew użu tal-prodotti miksuba, (maħżen, tank, hopper, linja tal-ipproċessar, eċċ.). L-ammont fit-tank jew fit-tankijiet ta’ destinazzjoni.
ANNESS II
Informazzjoni minima tan-nota ta’ konsenja matul it-trasport
A. Identifikazzjoni tal-prodott: 
-Identifikazzjoni tal-prodott: denominazzjoni hekk kif inhi stabbilita fil-leġiżlazzjoni applikabbli, lott, kwantità u karatteristiċi li huma kkunsidrati rilevanti għall-identifikazzjoni tiegħu, bħall-ingrossa, l-imballaġġ, it-tikkettar, jekk huwiex umdu jew xott. 
-Indikazzjoni tal-oriġini tal-prodott: pajjiż ta’ oriġini. 
-Fil-prodotti bl-ingrossa: Informazzjoni volontarja oħra li jistgħu jiġu indikati sussegwentement fit-tikkettar, bħall-varjetà, l-istaġun tal-ħsad, l-estrazzjoni fil-kiesaħ, l-ewwel pressjoni fil-kiesaħ, il-produzzjoni organika, eċċ. 
-Kwantità tal-prodott.
B. Data ta’ oriġini tal-merkanzija: 
Identifikazzjoni tal-bejjiegħ jew tal-fornitur: isem, indirizz, identifikazzjoni tat-taxxa u indirizz tal-istabbiliment ta’ oriġini. 
Għal dan tal-aħħar għandhom jiġu indikati wkoll l-isem u l-identifikazzjoni tat-taxxa meta jkunu differenti minn dawk tal-bejjiegħ jew minn tal-fornitur. 
C. Data tat-trasport: 
Identifikazzjoni tal-impriża tat-trasport u tal-mezz ta’ trasport użat, kif ukoll id-data tiegħu.
D. Data tad-destinazzjoni tal-merkanzija: 
Identifikazzjoni tax-xerrej jew ir-riċevitur, inkluż il-bejjiegħ bl-imnut li jkun l-aħħar riċevitur taż-żejt imballat: isem, indirizz, identifikazzjoni tat-taxxa u indirizz tal-istabbiliment ta’ destinazzjoni. Għal dan tal-aħħar għandhom jiġu indikati wkoll l-isem u l-identifikazzjoni tat-taxxa meta jkunu differenti minn dawk tax-xerrej jew minn tar-riċevitur. 
ANNESS III
Dehra u karatteristiċi speċifiċi taż-żejt
a) Żejt taż-żebbuġa straverġni u żejt taż-żebbuġa verġni ffiltrati.
Umdità u materjali volatili: ≤ 0.2 għal kull 100.
Impuritajiet mhux solubbli fl-eteru taż-żejt: ≤ 0.10 għal kull 100. 
b) Żejt taż-żebbuġa- fih esklużivament żejt taż-żebbuġa rraffinat u żejt taż-żebbuġa verġni.
Dehra: limpida, miżmum f’20º ± 2º C matul erbgħa u għoxrin siegħa.
Riħa u togħma: bit-togħmiet tiegħu u karatteristiċi taż-żejt taż-żebbuġa verġni użat fit-taħlita. Mhux se juri tibdil jew kontaminazzjoni jew difetti li jmorru lil hinn minn dawk taż-żejt taż-żebbuġa verġni użat.
Umdità u materjali volatili: ≤ 0.1 għal kull 100.
Impuritajiet mhux solubbli fl-eteru taż-żejt: ≤ 0.05 għal kull 100.
Residwi tas-sapun: Negattiv. 
c) Żejt taż-żebbuġa rraffinat:
Dehra: limpida, miżmum f’20º ± 2º C matul erbgħa u għoxrin siegħa.
Riħa u togħma: newtrali, bl-ebda sinjal ta’ sintomi ta’ prodott li ħżien, tibdil jew kontaminazzjoni.
Umdità u materjali volatili: ≤ 0.1 għal kull 100.
Impuritajiet mhux solubbli fl-eteru taż-żejt: ≤ 0.05 għal kull 100.
Residwi tas-sapun: Negattiv.
d) Żejt mir-residwi taż-żebbuġ raffinat.
Dehra: limpida, miżmum f’20º ± 2º C matul erbgħa u għoxrin siegħa.
Riħa u togħma: newtrali, bl-ebda sinjal ta’ sintomi ta’ prodott li ħżien, tibdil jew kontaminazzjoni.
Umdità u materjali volatili: ≤ 0.1 għal kull 100.
Impuritajiet mhux solubbli fl-eteru taż-żejt: ≤ 0.05 għal kull 100.
Residwi tas-sapun: Negattiv.
e) Żejt mir-residwi taż-żebbuġ.
Dehra: limpida, miżmum f’20º ± 2º C matul erbgħa u għoxrin siegħa.
Riħa u togħma: bit-togħmiet tiegħu u karatteristiċi taż-żejt taż-żebbuġa verġni użat fit-taħlita. Mhux se juri tibdil jew kontaminazzjoni jew difetti li jmorru lil hinn minn dawk taż-żejt taż-żebbuġa verġni użat. 
Umdità u materjali volatili: ≤ 0.1 għal kull 100.
Impuritajiet mhux solubbli fl-eteru taż-żejt: ≤ 0.05 għal kull 100.
Residwi tas-sapun: Negattiv.

